
1. Նախագծի ընդունման անհրաժեշտությունը.
Երևան քաղաքի հասարակական տրանսպորտի իրականացվող բարեփոխումների շրջանակներում Երևան քաղաքը ձեռք է բերում հասարակական տրանսպորտի անհրաժեշտ շարժակազմ գործող երթուղային ցանցում առկա իրավիճակը կարգավորելու և նոր երթուղային ցանցին անցում կատարելու համար։ Նշված շարժակազմի ձեռք բերումը անհրաժեշտ է առկա հնամաշ տրանսպորտային միջոցների փոխարինման, արդյունավետ, անվտանգ և հարմարավետ ուղևորափոխադրում իրականացնելու համար։
Սույն նախագծով առաջարկվող փոփոխությունները նախատեսված են վերը թվարկված խնդիրների կարգավորման համար և միտված են Երևան քաղաքի հասարակական տրանսպորտի բարեփոխումների գործընթացը իրականացնելուն:
2. Ընթացիկ իրավիճակը, խնդիրները, Նախագծով առաջարկվող կարգավորումների նպատակը և բնույթը.
Երևանի քաղաքապետի 2022 թվականի հունիսի 14-ի N 641-Ա կարգադրությամբ ստեղծվել է ԵՔ-ԷԱՃԱՊՁԲ-22/234 ծածկագրով Էլեկտրոնային աճուրդի ընթացակարգի գնահատող հանձնաժողով։ Գնահատող հանձնաժողովը հիմք ընդունելով նշված ընթացակարգի պատասխանատու ստորաբաժանման՝ Երևանի քաղաքապետարանի աշխատակազմի տրանսպորտի վարչության (այսուհետ՝ Պատասխանատու ստորաբաժանում) կողմից ներկայացված թվով 150 ավտոբուսների ձեռքբերման գնման հայտը, 2022 թվականի հունիսի 16-ի նիստի աձանագրությամբ հաստատելով գնումների հայտարարության և հրավերի տեքստերը, հայտարարել է թվով 150 ավտոբուսների գնման թիվ ԵՔ-ԷԱՃԱՊՁԲ-22/234 ծածկագրով Էլեկտրոնային աճուրդի ընթացակարգ։ 
Գնահատող հանձնաժողովի 2022 թվականի հուլիսի 7-ին կայացած նիստի արձանագրությամբ ամենացածր գնային առաջարկ ներկայացրած «Ժոնգ-Թոնգ Բաս Հոլդինգ» ԿՈ ՍՊԸ-ի հայտը գնահատվել է բավարար և վերջինս ճանաչվել է ընտրված մասնակից։ Գնման ընթացակարգի արդյունքում «Ժոնգ-Թոնգ Բաս Հոլդինգ» ԿՈ ՍՊԸ-ի և Երևանի քաղաքապետի միջև (Այսուհետ նաև՝ Կողմեր) 22․08․2022թ-ին կնքվել է թիվ ԵՔ-ԷԱՃԱՊՁԲ-22/234-1 ծածկագրով՝ ընդհանուր 6․637․424,904 հազ․ դրամ արժողության 150 հատ ZHONGTONG BUS LCK6860HGH մակնիշի ավտոբուսների մատակարարման պայմանագիր՝ մատակարարման ժամկետ սահմանելով պայմանագիրը ուժի մեջ մտնելուց հետո 180 օրացուցային օրը։ 
Ուսումնասիրվել և գնահատվել են կողմերի միջև 22․08․2022թ-ին կնքված թիվ ԵՔ-ԷԱՃԱՊՁԲ-22/234-1 ծածկագրով պայմանագրի կնքման, կատարման և կառավարման փուլերը, որի արդյունքում պարզվել է հետևյալը.
Կնքված պայմանագրի շրջանակներում Վաճառող՝ «Ժոնգ-Թոնգ Բաս Հոլդինգ» ԿՈ ՍՊԸ-ն պայմանագրի շրջանակներում 2023 թվականի հունվար ամսին պատասխանատու ստորաբաժանմանն է ներկայացրել փաստացի մատակարարված թվով 150 հատ ZHONGTONG BUS LCK6860HGH մակնիշի ավտոբուսները։ Պատասխանատու ստորաբաժանման մասնագետների կողմից մատակարարված ավտոբուսների կնքված պայմանագրի տեխնիկական բնութագրով սահմանված որակական պարամետրերի և պահեստամասերի քանակների համապատասխանությունը պարզելու նպատակով իրականացրած դիտարկման արդյունքում, 2023 թվականի փետրվարի 16-ին Կողմերի ներկայացուցիչների միջև կազմվել է արձանագրություն հետևյալի մասին. «Կողմերն արձանագրեցին, որ 2023թ․ հունվար ամսին Չինաստանի Ժողովրդական Հանրապետությունից ներկրված թվով 150 հատ նոր Ժոնգ-Թոնգ մակնիշի ավտոբուսներից 86 ավտոբուսների վրա հայտնաբերվել են որոշակի թերություններ։ Կողմերն արձանագրեցին, որ թվով 38 ավտոբուսների վրա անհրաժեշտ է կատարել նորոգման, ուղղման, հարդարման և ներկման աշխատանքներ, իսկ թվով 48 ավտոբուսների վրա հայտնաբերվել են որոշակի տեխնիկական խնդիրներ։ Սույնով Հանձնողը պարտավորվում է ավտոբուսները մաքսազերծելուց և հաշվառման համարանիշներ ստանալուց հետո 30 (երեսուն) աշխատանքային օրվա ընթացքում վերացնել արձանագրված արտաքին թերությունները, ինչպես նաև վերացնել հայտնաբերված տեխնիկական խնդիրները և ավտոբուսները բերել գործարանային վիճակի։ Առանձնակի բարդության աշխատանքների կատարման անհրաժեշտության դեպքում Հանձնողի նախաձեռնությամբ կարող է նախատեսվել ավելի երկար ժամանակ, որը լրացուցիչ համաձայնեցվում է Կողմերի կողմից։ 
2023 թվականի մայիսի 16-ին «Ժոնգ-Թոնգ Բաս Հոլդինգ» ԿՈ ՍՊԸ-ն Պատասխանատու ստորաբաժանում է ներկայացրել թվով 150 հատ ZHONGTONG BUS LCK6860HGH մակնիշի ավտոբուսների մատակարարման կատարողական ակտը (պայմանագրի կատարման արդյունքների հանձնման-ընդունման արձանագրություն և հաշիվ ապրանքագիր)։ Պատասխանատու ստորաբաժանումը ուսումնասիրելով մատակարարված ավտոբուսների և կից պահեստամասերի համապատասխանությունը կնքված պայմանագրի տեխնիկական բնութագրով սահմանված որակական պարամետրերին և քանակներին, 2023 թվականի մայիսի 22-ին տվել է պայմանագրի կատարման արդյունքների վերաբերյալ բացասական եզրակացություն՝ նշելով հետևյալ թերացումների մասին։
1. 2023 թվականի փետրվարի 16-ին ստորագրված թերությունների մասին արձանագրության համաձայն՝ կա 86 միավոր կոտրված ավտոբուս, որոնք չեն վերանորոգվել
2.  Մատակարարվող ավտոբուսներն ու պահեստամասերը չեն համապատասխանում պայմանագրի պահանջներին և դրանց քանակին: 
Վերոգրյալ խնդիրների լուծմամբ պայմանավորված պատվիրատու ստորաբաժանումը համաձայն կնքված թիվ ԵՔ-ԷԱՃԱՊՁԲ-22/234-1 պայմանագրի 8․10 կետի, սկսել է բանակցություններ մատակարար ընկերության հետ առկա խնդիրները կարգավորելու ուղղությամբ, որի արդյունքում մատակարար ընկերությունը պատրաստակամություն է հայտնել նշված թիվ ԵՔ-ԷԱՃԱՊՁԲ-22/234-1 պայմանագրի շրջանակներում Երևանի քաղաքապետարանին մատակարարել թվով 30 հատ նոր ավտոբուս պայմանագրում նշված գնով։
Նշված մատակարարվող թվով 30 հատ նոր ավտոբուսները թիվ ԵՔ-ԷԱՃԱՊՁԲ-22/234-1 պայմանագրի շրջանակներում ստանալու համար անհրաժեշտություն է առաջացել իրականացնել նշված պայմանագրում փոփոխություններ՝ մատակարարվող ավտոբուսների քանակի, ավտոբուսի միավոր գնի և Հավելված 1 տեխնիկական բնութագրով սահմանված չափորոշիչների շեղումների մասով։
3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Երևանի քաղաքապետարանի աշխատակազմի կողմից:
4. Ակնկալվող արդյունքը
ՀՀ կառավարության որոշման նախագծի ընդունման դեպքում հնարավոր կլինի թիվ ԵՔ-ԷԱՃԱՊՁԲ-22/234-1 պայմանագրի շրջանակներում Երևանի քաղաքապետարանին մատակարարել թվով 30 հատ նոր ավտոբուս պայմանագրում նշված գնով։
5. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին.
Նախագծի ընդունման արդյունքում այլ իրավական ակտերի ընդունման անհրաժեշտությունը բացակայում է:
6. Լրացուցիչ ֆինանսական միջոցների անհրաժեշտությունը, պետական և տեղական ինքնակառավարման մարմինների բյուջեներում եկամուտների և ծախսերի սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չի առաջանում, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
Նախագիծն ուղղակիորեն բխում է Հայաստանի Հանրապետության կառավարության 2021 թվականի օգոստոսի 18-ի N 1363-Ա որոշման հավելվածով հաստատված՝ Հայաստանի Հանրապետության կառավարության 2021-2026թթ. Ծրագրի 3.2 կետից, որտեղ որպես տնտեսության զարգացման և սոցիալական կյանքի բարելավման կարևոր նախադրյալ ընդգծվում է ճանապարհային ցանցի զարգացումը և դրա միջոցով տնտեսական ներուժի և մարդկանց կենսական մակարդակի բարձրացումը։  
Հաշվի առնելով վերոգրյալը, գտնում ենք, որ որոշման նախագծի ընդունումը, ինչպես նաև՝ հետագայում մատակարարվող թվով 30 հատ նոր ավտոբուսների մատակարարումը բխում է ՀՀ կառավարության 2021-2026թթ Ծրագրից։		                       



